
 
 
 
 

  Groupe parlementaire 

ADR – Groupe parlementaire  25, rue Notre-Dame                 L-2240 Luxembourg                     Tel. : (+ 352) 463742 

 

Här Fernand Etgen 

President vun der Deputéiertechamber 

19, um Krautmaart 

L-1728 Lëtzebuerg 

Lëtzebuerg, den 27. September 2021 

Här President, 
 
Sou wéi den Artikel 81 vum Chambersreglement et virgesäit, bieden ech Iech, dës dréngend 
parlamentaresch Fro un d’Madamm Banneminister, d’Madamm Ëmweltminister an den Här 
Schoulminister weiderzeleeden. 

 
A menger parlamentarescher Fro Nummer 4690, vum 20. Juli, hat ech d’Regierung no den 
Auswierkunge vum Héichwaasser op d’Sportinfrastruktur vum Iechternacher Lycée, souwéi 
der Iechternacher Gemeng gefrot, déi bis zum Schouljoer 2020/21 vum Lycée matbenotzt 
gouf. Obwuel d’Rentrée mëttlerweil erlaanscht ass, steet d’Äntwert op dës Fro leider weiderhin 
aus.  
 
Den 22. September war dunn am Lëtzebuerger Wort ze liesen, datt souwuel d’Sportshal, wéi 
och d’Schwämm vun der Iechternacher Gemeng duerch d’Héichwaasser sou schlëmm 
beschiedegt wieren, datt se missten ofgerappt ginn. An den nächste Méint soll eng 
provisoresch Sportshal um sougenannte “Buletts-Terrain” (den Numm bezitt sech op 
d’Internat vum Iechternacher Lycée) opgeriicht ginn. Den Iechternacher Buergermeeschter 
geet aktuell vun enger Bauzäit vun e puer Méint aus.  
 
Duerfir géif ech der Regierung nach gär dës dréngend Froe stellen:  
 

1) Wéi gëtt de Sport am Iechternacher Lycée säit dem 15. September organiséiert? 
Wéi presentéiert sech d’Situatioun fir de spezielle Volet vum 
Schwammunterrecht? 

2) Wéi gëtt de Sport an der Iechternacher Primärschoul säit dem 15. September 
organiséiert? Wéi presentéiert sech d’Situatioun fir de spezielle Volet vum 
Schwammunterrecht? 

3) Wéi wäit konnt d’Sportinfrastruktur vum Iechternacher Lycée mëttlerweil nees 
gefléckt ginn? 

4) Huet den Iechternacher Lycée scho säin Accord ginn, fir op sengem Terrain eng 
provisoresch Sportshal am Besëtz vun der Gemeng opriichten ze loossen?  

5) No wéi enge Modalitéite ginn d’Ënnerhaltskäschte vun de gemeinsam benotzten 
Infrastrukturen tëschent dem Iechternacher Lycée an der Gemeng opgedeelt?  

 
Mat déiwem Respekt,  

 
 

Fred Keup 
Deputéierten 


